
Şəhidlər ölməz, Vətən bölünməz!

Sumqayıt
Ermənistanın Azərbaycanla 

sərhəddə törətdiyi təxribatın qar-
şısını alarkən şəhid olan 2003-cü 
il təvəllüdlü Muradov Bəxtiyar 
Güloğlan oğlu sentyabrın 14-də 
doğulduğu Sumqayıt şəhərində 
torpağa tapşırılıb.

Dəfn mərasimində Mil-
li Məclisin deputatları Tahir 
Mirkişili, Müşviq Məmmədli, 
Emin Hacıyev, həmçinin şəhər 
rəhbərliyi, hərbçilər və ictimaiyyət 
nümayəndələri iştirak ediblər. 

Şəhidin məzarı üstünə əklil və 
tər qərənfillər qoyulub.

Azərbaycanın Dövlət Himni 
səsləndirilib. 

Tabut üzərinə çəkilmiş üçrəngli 
Azərbaycan bayrağı şəhidin 
ailəsinə təqdim edilib. 

Qəbələ
Ermənistan silahlı qüvvələri 

tərəfindən dövlət sərhədində 
törədilən genişmiqyaslı təxribatın 
qarşısını alarkən şəhidlik zirvəsinə 
ucalan hərbi qulluqçu, kiçik 
gizir Elşən Babazadə doğulduğu 
Qəbələ rayonunun Mıxlıqovaq 
kəndində torpağa tapşırılıb.

Şəhidin dəfn mərasimində 
Qəbələ Rayon İcra Hakimiy
yətinin, hüquq-mühafizə orqan-
larının, Səfərbərlik və Hərbi 
Xidmətə Çağırış üzrə Dövlət 
Xidmətinin rayon şöbəsinin 
rəhbərləri, Dövlət Sərhəd 
Xidmətinin nümayəndələri, 
idarə, müəssisə və təşkilatların 
əməkdaşları, şəhidin ailə üzvləri, 
döyüş yoldaşları və ictimaiyyət 
nümayəndələri iştirak ediblər.

Şəhid Elşən Babazadə 
əsgərlərin yaylım atəşləri altın-
da torpağa tapşırılıb. Mərasimə 
toplaşan gənclər, şəhidin dostları 
“Şəhidlər ölməz, Vətən bölünməz!” 
şüarı səsləndirib, Qəbələnin igid 
oğlunun xatirəsinə ehtiramlarını 
bildiriblər.

Tabut üzərindəki üçrəngli 
Azərbaycan bayrağı şəhidin atası 
Sahib Babayevə təqdim olunub.

Ağcabədi
Ermənistan silahlı qüvvələri 

tərəfindən dövlət sərhədində 
törədilən genişmiqyaslı təxribatın 
qarşısını alarkən şəhidlik zirvəsinə 
yüksələn əsgər Fərzəliyev Emin 
Elnur oğlu sentyabrın 14-də 

Ağcabədidə izdihamla dəfn edilib.
Şəhidin dəfn mərasimində 

Müdafiə Nazirliyinin, Səfərbərlik və 
Hərbi Xidmətə Çağırış üzrə Dövlət 
Xidmətinin, Ağcabədi Rayon İcra 
Hakimiyyətinin rəsmiləri, rayon 
ictimaiyyətinin nümayəndələri işti-
rak ediblər. Şəhidin nəşi Ağcabədi 
şəhərindəki Şəhidlər xiyabanında 
torpağa tapşırılıb.

Şəhidin ruhuna dualar oxunub. 
Tabuta bükülmüş Azərbaycan 

bayrağı şəhidin atasına təqdim 
olunub.

Quba
Ermənistan silahlı qüvvələri 

tərəfindən dövlət sərhədində 
törədilən genişmiqyaslı təxribatın 
qarşısını alarkən şəhidlik zirvəsinə 
ucalan hərbi qulluqçu Həsənov 
Ümid İlqar oğlu sentyabrın 14-də 

doğulub boya-başa çatdığı Quba 
rayonunun İsnovqışlaq kəndində 
torpağa tapşırılıb.

Şəhidin dəfn mərasimində 
Müdafiə Nazirliyinin, Səfərbərlik və 
Hərbi Xidmətə Çağırış üzrə Dövlət 
Xidmətinin, Quba Rayon İcra 
Hakimiyyətinin rəsmiləri, rayon 
ictimaiyyətinin nümayəndələri və 
kənd sakinləri iştirak ediblər.

Dəfn mərasimində izdiham 
yaşanıb. Çıxışlarda düşmənin 

genişmiqyaslı təxribatın qarşısının 
qətiyyətlə alındığı, hərbçilərimizin 
döyüş meydanında şücaət 
göstərdiyi vurğulanıb.

21 yaşlı Ümid Həsənov Azər
baycan Ordusunda müddətdən 
artıq həqiqi hərbi xidmət hərbi 
qulluqçu kimi xidmət edirdi.

Şəhidin cənazəsi İsnovqışlaq 
kənd qəbiristanlığında torpağa 
tapşırılıb, məzarı üstünə əklil və 
tər qərənfillər qoyulub. 

Tabut üzərinə çəkilmiş üçrəngli 
Azərbaycan bayrağı ailəsinə 
təqdim edilib.

Saatlı
Dövlət sərhədində düşmən 

təxribatının qarşısını alarkən 
şəhid olan kiçik gizir Nəsirov Ülvi 
Əsədulla oğlu Saatlıda izdihamla 
dəfn edilib.

Şəhidin üçrəngli bayrağa 
bükülmüş nəşi doğulduğu Saatlı 
rayonunun Qaranuru kəndinə 
gətirilib. Ülvi Nəsirovla doğulduğu 
ocaqda vida mərasimi keçirilib. 

Dəfn mərasimində şəhidin 
doğmaları, rayon rəhbərliyi, 
hərbçi yoldaşları və ictimaiyyət 
nümayəndələri iştirak ediblər. 

Ülvi Nəsirovun nəşi kənd 
qəbiristanlığında torpağa tapşı-
rılıb. Şəhidin nəşinin büküldüyü 

üçrəngli bayrağımız atasına təhvil 
verilib. Sonda yayılım atəşi açılıb.

Qeyd edək ki, Ülvi 2000-ci il 
mayın 15-də Saatlı rayonunun 
Qaranuru kəndində doğulub. 
Hərbi xidmətini başa vurduq-
dan sonra Sərhəd Qoşunlarının 
çevik hərəkət qüvvələrində kiçik 
gizir kimi xidmətini davam etdi-
rib. Vətən müharibəsi iştirakçısı 
olan Ülvi Cəbrayıl və Qubadlı 
uğrunda gedən döyüşlərdə də 
qəhrəmanlığı ilə fərqlənib.

Xaçmaz
Ermənistan silahlı qüvvələri 

tərəfindən dövlət sərhədində 
törədilən genişmiqyaslı təxribatın 
qarşısını alarkən şəhidlik zirvəsinə 
ucalan baş gizir Rüstəmov Elnur 
Faid oğlu sentyabrın 14-də Xaç-
mazda torpağa tapşırılıb.

Qəhrəman döyüşçü doğulub 
boya-başa çatdığı Əbilyatağı 
kəndində dəfn olunub.

Şəhidin dəfn mərasimində 
Müdafiə Nazirliyinin, Səfərbərlik və 
Hərbi Xidmətə Çağırış üzrə Dövlət 
Xidmətinin, Xaçmaz Rayon İcra 
Hakimiyyətinin rəsmiləri, rayon 
ictimaiyyətinin nümayəndələri və 
kənd sakinləri iştirak ediblər.

32 yaşlı Elnur Rüstəmov 
Azərbaycan Ordusunda 

müddətdən artıq həqiqi hərbi 
xidmət hərbi qulluqçu kimi xidmət 
edirdi. Ailəli idi. Üç övladı Vətənə 
əmanət qaldı.

Şəhidin cənazəsi Əbilyataq 
kənd qəbiristanlığında torpağa 
tapşırılıb, məzarı üstünə əklil və 
tər qərənfillər qoyulub. Şəhidin 
nəşi üzərinə çəkilmiş üçrəngli 
Azərbaycan bayrağı ailəsinə 
təqdim edilib.

Yevlax
Ermənistan silahlı qüvvələri 

tərəfindən dövlət sərhədində 
törədilən genişmiqyaslı təxribatın 
qarşısını alarkən şəhidlik 
zirvəsinə ucalan hərbi qulluq-
çu Rəhimov Təbriz Rəhim oğlu 
Yevlax rayonunun Gülövşə 
kəndində torpağa tapşırılıb. Vida 
mərasimində Yevlax Şəhər İcra 

Hakimiyyətinin başçısı Anar 
Tağıyev, Milli Məclis sədrinin I 
müavini, Milli Məclisin deputatı Əli 
Hüseynli, Milli Məclisin deputatı 
İlham Məmmədov, Dövlət Sərhəd 
Xidməti Akademiyasının rəisi, 
general-mayor Aqil Babayev, YAP 
Yevlax rayon təşkilatının sədri 
Rafiq Əliyev, rayonun hüquq-
mühafizə orqanlarının, idarə və 
müəssisələrin rəhbərləri, rayon 
ictimaiyyətinin nümayəndələri, 

şəhidin yaxınları, kənd sakinləri 
iştirak ediblər. Təbriz Rəhimovun 
nəşi kənd qəbiristanlığında 
yaylım atəş sədaları altında dəfn 
olunub.

Dəfn mərasiminin iştirakçı-
ları sonra şəhidin yaşadığı evə 
gələrək, ailə üzvləri ilə görüşüb, 
onlara başsağlığı veriblər. 

Görüş zamanı qeyd edilib 
ki, Müzəffər Ali Baş Komandan, 
Prezident İlham Əliyevin rəhbərliyi 
ilə şanlı Ordumuz tərəfindən 30 
ilə yaxın düşmən tapdağında 
olan torpaqlarımız azad olunub. 
Torpaqlarımızın azadlığı uğrunda 
şəhadətə yüksələn Təbriz kimi 
igid oğullarımız daim xalqımızın 
qəlbində yaşayacaq. Şəhidin atası  
Rəhim Rəhimov “Vətən sağ olsun” 
deyərək, oğlu ilə fəxr etdiyini 
bildirib.

Zərdab
Ermənistan ordusunun 

növbəti təxribatının qarşısını 
alarkən şəhid olan Dövlət Sərhəd  
Xidmətinin kiçik giziri şəhid 
Fərid Nofəl oğlu Rüstəmovla 
Zərdabda vida mərasimi keçi-
rilib. Vida mərasimində rayon 
icra hakimiyyətinin, ictimaiyyətin 
nümayəndələri, xidmət etdi-
yi Sərhəd Xidmətinin vəzifəli 
şəxsləri, eləcə də şəhidin hərbçi  
yoldaşları, yaxınları iştirak ediblər.

Fərid Rüstəmovun nəşi rayon-
da böyük izdihamla qarşılanıb. 
Onun nəşi əvvəlcə böyüyüb boya-
başa çatdığı Kəndəbil kəndindəki 
evinə gətirilib. Vida mərasimində 
iştirak edən izdihamlı kütlə “Qa-
rabağ Azərbaycandır”, “Şəhidlər 
ölməz, Vətən bölünməz” kimi 
şüarlarla mənfur düşmənə qarşı 
öz nifrətlərini bildiriblər. 

Vida mərasimindən sonra 
şəhidimizin nəşi Kəndəbil kənd 
qəbiristanlığında torpağa tapşırı-
lıb. 

Kiçik gizir Fərid Rüstəmov ailəli 
idi və 2 övladı Vətənə əmanət 
qalıb.

Xızı
Ermənistan silahlı qüvvələri 

tərəfindən törədilən genişmiq-
yaslı təxribatın qarşısını alarkən 
şəhidlik zirvəsinə ucalan kapitan 
Saleh Möhübbət oğlu Qurbanov 
sentyabrın 14-də Xızıda torpağa 
tapşırılıb.

Qəhrəman döyüşçü doğulub 
boya-başa çatdığı Giləzi qəsəbə
sində dəfn olunub.

Şəhidin dəfn mərasimində 
Müdafiə Nazirliyinin, Səfərbərlik 
və Hərbi Xidmətə Çağırış üzrə 
Dövlət Xidmətinin, Xızı Rayon İcra 
Hakimiyyətinin rəsmiləri, rayon 
ictimaiyyətinin nümayəndələri və 
kənd sakinləri iştirak ediblər.

Dəfn mərasimində çıxış 
edənlər Saleh Qurbanovun şərəfli 
həyat və döyüş yolundan danışıb, 
şəhidlərimizin qanının yerdə qal-
madığını vurğulayıblar. Düşmən 
təxribatının qarşısı qətiyyətlə 
alınıb, canlı qüvvəsi, hərbi texnika 
və infrastrukturu məhv edilib.

32 yaşlı Saleh Qurbanov ailəli 
idi. Bir övladı Vətənə əmanət 
qalıb.

Şəhidin cənazəsi Giləzi 
qəsəbə kənd qəbiristanlığında 
torpağa tapşırılıb, məzarı üstünə 
əklil və tər qərənfillər qoyulub. 
Tabut üzərinə çəkilmiş üçrəngli 
Azərbaycan bayrağı şəhidin 
azyaşlı oğluna təqdim edilib.

AZƏRTAC

Ermənistanın təxribatı nəticəsində yaralanan 
azərbaycanlı mülki şəxsin vəziyyəti orta-ağırdır

Sentyabrın 12-si gecə saatlarından başlayaraq Ermənistan silahlı qüvvələri 
tərəfindən Azərbaycan-Ermənistan dövlət sərhədinin Daşkəsən, Kəlbəcər, Laçın və 
Zəngilan istiqamətlərində genişmiqyaslı təxribat nəticəsində iki mülki şəxs – Kəlbəcər 
rayonu ərazisində heyvandarlıqla məşğul olan Goranboy rayonunun Veyisli kəndində 
yaşayan Kəlbəcər rayonu Bozlu kənd sakini 1975-ci il təvəllüdlü Musayev Asim İsa oğlu 
və Goranboy rayonunun Qaraçinar kəndində yaşayan Kəlbəcər rayonu Ağdaban kənd 
sakini 1984-cü il təvəllüdlü Orucov Arzuman İman oğlu yaralanıblar.

AZƏRTAC-ın bölgə müxbiri xəbər verir ki, 
A.Musayev Gəncə Beynəlxalq Xəstəxanasında 
əməliyyat olunub, vəziyyəti orta-ağır qiymətləndirilir. 
A.Orucov isə ilkin tibbi yardım göstərildikdən sonra 
evə buraxılıb.

Həkim Ruslan Əzizov deyib ki, Asim Musayev 
sol bud nahiyəsindən odlu silah yaralanması diaq-
nozu ilə xəstəxanaya gətirilib.  İlkin dəyərləndirmə 
zamanı onun aşağı ətrafında ciddi qan dövranı 
pozğunluğu, sinir toxumasının zədələnməsi aşkar 
olunub. Xəstəyə ilkin tibbi yardım göstərilib və 
dərhal əməliyyata alınıb. Hazırda vəziyyəti orta-
ağırdır. 

Qeyd edək ki, Ermənistan silahlı qüvvələrinin 
azərbaycanlı mülki əhalini, dinc insanları hədəf 
alması beynəlxalq humanitar hüququn, o cümlədən 
1949-cu il Cenevrə Konvensiyasının kobud şəkildə 
pozulmasıdır. Azərbaycanlı mülki əhalinin hədəf 
alınması düşmənin iç üzünü bir daha açıq-aşkar 
göstərir. Düşmən qəhrəman Azərbaycan əsgəri 
ilə üz-üzə gəlməkdən qorxur, ona görə də mülki 
şəxsləri hədəf alır. Beynəlxalq təşkilatlar isə bunu 
görmək istəmir.

Müdafiə Nazirliyi və  
Baş Prokurorluğun birgə məlumatı

  Ermənistan silahlı qüvvələrinin təxribatı 
nəticəsində iki mülki şəxs yaralanıb

Sentyabrın 12-si gecə saatlarından 
başlayaraq Ermənistan silahlı qüvvələri 
tərəfindən Azərbaycan-Ermənistan dövlət 
sərhədinin Daşkəsən, Kəlbəcər, Laçın və 
Zəngilan istiqamətlərində genişmiqyaslı 
təxribatı nəticəsində iki mülki şəxs 
yaralanıb.

Ermənistan silahlı qüvvələrinin bölmələri 
tərəfindən açılan atəş nəticəsində Kəlbəcər 
rayonu ərazisində heyvandarlıqla məşğul 
olan Goranboy rayonunun Veyisli kəndində 
yaşayan Kəlbəcər rayonu Bozlu kənd sakini 
1975-ci il təvəllüdlü Musayev Asim İsa oğlu 
və Goranboy rayonunun Qaraçinar kəndində 
yaşayan Kəlbəcər rayonu Ağdaban kənd 
sakini 1984-cü il təvəllüdlü Orucov Arzuman 
İman oğlu yaralanıblar.

Hazırda Asim Musayev Gəncə şəhəri 
A.Səhhət adına 1 nömrəli xəstəxanada 
müalicə alır, onun vəziyyəti orta-ağır 
qiymətləndirilir. Arzuman Orucova isə ilkin tib-
bi yardım göstərildikdən sonra evə buraxılıb.

Hərbi Prokurorluqda istintaq olunan 
cinayət işi çərçivəsində hər iki fakt hazırda 
araşdırılır.

15 sentyabr 2022-ci il, cümə axşamı10


